
REPUBLIKA E KOSOVËS                            KUVENDI I KOMUNËS – VUSHTRRI 

 

PROCESVERBAL 

NGA MBLEDHJA E IX E RREGULLT E KUVENDIT TË KOMUNËS SË 

VUSHTRRISË, MBAJTUR MË 31 TETOR, 2024 

______________________________________________________________________________ 

Mbledhja është mbajtur në sallën e Kuvendit të Komunës së Vushtrrisë, duke filluar në orën 10:20. 

Në këtë mbledhje ishin të pranishëm anëtarët e Kuvendit të Komunës së Vushtrrisë: Adnan Lahu, 

Alban Bajrami, Agim Bregaj, Agron Përçuku, Ali Januzi, Arlind Gogolli, Basri Menxhiqi, Behar 

Duraku, Bekim Zabërgja, Blerina Shala, Bujar Pllana, Edona Gashi, Faton Hyseni, Leonora 

Gërguri, Gentiana Rama, Gresa Muli, Kushtrim Hyseni, Fatmire Cecelia, Jeton Gjaka, Refik 

Maloku, Melihate Basholli-Latifi, Mek Selaci, Nurie Halili, Mensur Kasumi, Mensur Kastrati, 

Mentor Hasani, Mentor Ferizi, Nasuf Aliu, Nurten Çerkezi-Gjyshinca, Spasoje Stefanoviç, 

Shkelzen Xhaferi, Sylejman Meholli, Ymer Haradinaj dhe Zojë Hajrizi. 

 

Mungoi: Fakete Dushi, 

 

Mbledhjen e hapi dhe e kryesoi Melihate Basholli-Latifi, Kryesuese e Kuvendit, e cila konstatoi 

se në sallë janë prezentë të gjithë anëtarët e zgjedhur të kuvendit dhe kuorumi është i plotë për 

zhvillimin e punimeve të mbledhjes plenare dhe për marrje të vendimeve të plotfuqishme, andaj 

procedoi me rendin e ditës.  

 

Të pranishëm në këtë mbledhje ishin edhe përfaqësuesi i KFOR-it, përfaqësuesi i OSBE-së, 

përfaqësues të mediave të shkruara dhe elektronike, përfaqësues të shoqërisë civile. 

 

Melihate Basholli-Latifi, kryesuese e kuvendit- në fillim të mbledhjes, prezantoi një pikë shtesë 

të rendit të ditës, për shqyrtim, kërkesë, për mbështetje financiare. 

Sylejman Meholli, anëtar i kuvendit-në adresimin e tij para rendit të ditës paraqiti një kërkesës 

për kryetarin e komunës dhe Ministrinë e Mjedisit dhe Planifikimit Hapësinorë, që ka të bëjë me 

memorandumin e bashkëpunimit që ka nënshkruar kryetari i komunës me Ministrinë e Mjedisit 

dhe Planifikimit Hapësinorë, lidhur me rikonstruktimin e katër rrugëve, por që specifik kërkesa e 

tij ka të bëjë me rrugën Akrashticë-Balincë, në të cilën projekt fatkeqësisht me apo pa qëllim me 

apo pa dashje nuk është përfshirë segmenti i rrugës “Qazim Morina” në gjatësi për afër 900 metra. 

Prandaj kërkesa e tij për kryetarin e komunës është që të ndërmarr veprime, që Drejtoria e 

Urbanizmit të hartoi projektin dhe kësisoj të bëj thirrje dhe të adresoi kërkesën te përfaqësuesit e 

Ministrisë së Mjedisit dhe Planifikimit Hapësinorë, që me një aneks-kontratë të trajtohet edhe 

segmenti i rr.”Qazim Morina”. Është me rëndësi që projektet me fondet me bashkëfinancim të jenë 

të barabarta dhe të shtrihen në të gjitha lagjet, ashtu që të arrihet efekti për përmbushjen e interesit 

të përgjithshëm qytetar. 

Adnan Lahu, anëtar i kuvendit-në adresimin e tij para kuvendit deklaroi se, qeverisja aktuale  e 

Vushtrrisë për këto tri vite ka prodhuar vetëm pluhur dhe kaos, kjo për faktin se në cilindo drejtim 

që futesh në Vushtrri ballafaqohesh me kaos si rezultat i shkatërrimit të rrugëve dhe infrastrukturës 

që është dëmtuar në masë. Të gjitha këto projekte nuk e di se si i ka menduar qeverisja aktuale, 

por projektet rëndom bëhen për t’iu lehtësuar jetën qytetarëve e jo për t’ua vështirësuar. Projektet 

që po zhvillohen në qytet po bëhen duke u zgjeruar rrugët dhe po eliminohen apo zhduken trotuaret 

dhe po ngushtohen hapësirat publike siç është rasti te parku i qytetit. Nëse i shkojmë këto projektet 

kryesore siç është rr.”Bekim Berisha-Abeja”, atëherë ky projekt ka pasur të përfundoi në muajin 

tetor 2024 dhe është shtyrë edhe për 6 muaj tjerë dhe kjo vërtet është shkatërruese për ata banorë, 

dhe po ashtu është e turpshme. Lidhur me këtë projekt duhet të njoftohen qytetarë se përse po kemi 

gjithë këto vonesa, sepse kjo për bëhet për shkak të neglizhencës dhe diskrepancave dhe mos 

përgjegjësisë. 

Ymer Haradinaj, anëtar i kuvendit-pasi i përshëndeti gjithë të pranishmit në adresimin e tij pra 

kuvendit dhe qytetarëve të komunës së Vushtrrisë, ngriti shqetësimin e kryetarëve të këshillave 

lokal, që për vitin e dytë me radhë nuk janë duke iu kompensuar pagesat për punën e tyre edhe pse 

këtë gjë e mundëson ligji dhe udhëzimi administrativ, prandaj kërkoj nga drejtoria përgjegjëse që 

procedoj me zbatimin e këtyre pagesave për këta përfaqësues. Po ashtu ngriti shqetësimin e 

fermerëve të Komunës së Vushtrrisë, që edhe pse iu është premtuar për vitin 2024 nuk iu është 

kompensuar subvencioni prej 0.5 centë për litër të qumështit. Se si është gjendja me mirëmbajtjen 

e hapësirave publike më së miri e ka treguar takimi që patëm me kryetarin e komunës në emisionin 

“Jeta në Komunë”, ku shpërfaqet qartë dështimin në mirëmbajtjen e hapësirave publike. Pastaj 

gjendja me ndriçimin publik në qytet dhe në shumë fshatra është e rëndë, Kompania “Përparimi” 

ndonëse e ka obligim mirëmbajtjen e këtij ndriçimi ajo po dështon në ofrimin dhe mirëmbajtjen e 

këtyre shërbimeve publike për qytetaret e komunës. Kjo dëshmohet se në fshatin Gracë edhe pse 

ekziston rrejti, atje dritat e ndriçimit nuk funksionojnë fare, në Stanoc të Epërm në rr. Dalip 

Maloku, Skender Bllac, Hamdi Hasani, mandej Rr. Jeta, Myrvete Haradinaj dhe rr.Ibrahim Pronaj 

dhe shumë rrugë tjera ndonëse ekziston rrjeti, nuk mirëmbahen dritat edhe pse është obligim i 

Kompanisë nuk mirëmbahet ndriçimi publik. Në fshatin Druar, kemi mungesë të ndriçimit publik 

në rrugët “Fronti i UÇK-së”, “Dëshmorët e Druarit”, “Beteja e Druarit”, në fshatin Reznik në 

rr.”Shaip Rrustemi”, në Dumnicë të Poshtme në rr. “Mehmet dhe Asllan Bullaku” , në Smrekonicë 

por edhe në të gjitha fshatrat dhe qytet nuk kemi mirëmbajtje të rrugëve, prandaj kërkoj nga 

kompania përgjegjëse që në afat sa më të shkurtër kohor ta rinovoj rrjetin dhe dritat në sistemin e 

ndriçimit publik. 

Leonora Gërguri, anëtare e kuvendit- pyeti kryesuesen e kuvendit se përse ndahet buxheti për 

zyrën e kuvendit dhe kërkoj një raport të detajuar të shpenzimeve të zyrës së kuvendit për vitin e 

kaluar dhe për këtë vit, për faktin se anëtarët e kuvendit për gjatë këtyre dy viteve nuk është sa 

kanë pasur ndonjë vizitë jashtë shtetit, përveç disa servilëve të pushtetit dhe mjetet edhe pse janë 

shpenzuar, anëtarët e kuvendit nuk janë pajisur me mjete të punës dhe kësisoj duhet të dimë se nga 

po shkojnë këto para, andaj kërkoj që ky raport të bashkëngjitet në seancën e radhës të kuvendit. 

Adnan Lahu, anëtar i kuvendit-lidhur me pikën shtesë që ka të bëj me kërkesën për mbështetje 

financiare, vlerësoi se edhe herëve tjera është kërkuar që këto kërkesa të kalojnë përmes 

komisioneve përkatëse profesionale dhe të shqyrtohet ana financiare e tyre dhe më pas të sillen për 

aprovim në kuvend, kështu është vështirë të refuzohen sepse kuvendi po sillet në një pozitë të 

palakmueshme. 

Sylejman Meholli, anëtar i kuvendit-lidhur me kërkesën për mbështetej financiare, vlerësoi se 

një kërkesë e tillë nuk mund të procedohet për aprovim, pasi e njëjta nuk është e kompletuar si 

duhet sepse asaj i mungon, raporti mjekësor i institucionit publik ashtu siç kërkohet me 

legjislacionin në fuqi dhe mungon mendimi i konzoliumit mjekësor, lidhur me konstatimet 

mjekësore digonstike. Një trajtim i tillë mjekësor dhe shërbimi i tillë ofrohet edhe në sektorin 

publik dhe institucionet publike duhet ta japin një shërbim të tillë për pacientin në fjalë. Andaj 

nëse një shërbim i tillë ofrohet në institucionet publike atëherë, mendon se ka edhe raste më të 

rënda që kërkojnë mbështetej financiare për shërim  dhe komuna nuk po ka mundësi t’i mbështes 

për shkak të kufizimeve buxhetore, është mirë të kemi një racionalizim të shpërndarjes së këtyre 

subvencioneve për të sëmuret. 

Faton Hyseni, anëtar i kuvendit-tha se duhet të kemi një politikë të drejt dhe të barabartë në 

shpërndarjen e këtyre subvencioneve për shërim dhe konsideron se do të ishte mirë të kemi një 

rregullore për këtë çështje ku do të vendoseshin rregulla në ndarjen dhe orientimin e këtyre 

ndihmave për shërim të atyre që kanë nevojë. Më tej ai përmendi një rast familjar i tij ku për 

trajtimin e një sëmundje jashtë vendi ka shpenzuar dhjetëra mijëra euro dhe nuk ka marr asnjë 

ndihmë nga institucionet lokale dhe qendrore. 

Agron Përçuku, anëtar i kuvendit-tha se, ky kjo kërkesë për ndihmë për shërim, ka ardhur tani 

në fillim të seancës pa u trajtuar fare dhe po tentohet kësisoj të vihet në lajthitje kuvendi. Kërkoj 

një sqarim lidhur me këtë material. 

Isuf Jashari, drejtor i DBF-së-tha se kjo kërkesë ka ardhur ditën djeshme në Drejtorinë e 

Financave dhe duke marrë për bazë gjendjen e këtij parashtruesit të kërkesës, e ka parë të 

arsyeshme që kjo kërkesë të procedohet për trajtim dhe aprovim në kuvend. 

 

Në vazhdim, kuvendi pas shqyrtimet të kërkesës për ofrimin e ndihmës financiare për shërim 

për z. Adem Hasani, kuvendi pas votimit me 9 vota “për” 13 vota “kundër” dhe 4 

“abstenime” nuk e aprovoj një kërkesë të tillë për ta shtuar në rendin e ditës. 

 

Në fund të debatit, jashtë rendit të ditës dhe për rendin e ditës, Kuvendi pas votimit me vota 

“unanime”  aprovoi këtë: 

 

R  E  N  D     D  I  T  E 

 

1. Shqyrtimi dhe aprovimi i procesverbalit nga mbledhja e rregullt e Kuvendit të Komunës së 

Vushtrrisë,  mbajtur më datë 26 shtator 2024. 

2. Shqyrtimi i Raportit nëntëmujor për të hyrat dhe shpenzimet buxhetore. 

3. Shqyrtimi dhe aprovimi i Propozim – vendimit për formimin e komisionit për hartimin e Draft 

- Planit të punës së Kuvendit të Komunës së Vushtrrisë, për vitin 2025. 

4. Shqyrtimi i Informatës për furnizimin me ujë të pijes në territorin e Komunës së Vushtrrisë. 

5. Shqyrtimi i Informatës nëntëmujore lidhur me zhvillimin dhe realizimin e aktiviteteve 

kulturore, rinore dhe sportive, duke përfshirë teatrin, bibliotekën dhe muzeun. 

6. Shqyrtimi dhe aprovimi i Draft-marrëveshjes së bashkëpunimit në mes të Komunës së 

Vushtrrisë dhe OJQ “Zëri i RAE”. 

7. Shqyrtimi dhe aprovimi i Propozim – vendimit për dhënien në shfrytëzim afatgjatë të pronës 

së paluajtshme komunale ndërtimore të Komunës së Vushtrrisë. 

8. Shqyrtimi dhe aprovimi i kërkesës për përkrahje financiare për botimin e librit “Vushtrria në 

dokumentet osmane”. 

9. Rishqyrtimi i vendimit të Kuvendit të Komunës së Vushtrrisë me nr. protokollit nr.121/24 i 

datës 27.06.2024 për ofrimin e përkrahjes financiare për Klubin e Futbollit “Vushtrria”. 

10. Rishqyrtimi i vendimit të Kuvendit të Komunës së Vushtrrisë me nr. protokollit nr.153/24 i 

datës 25.07.2024 për ofrimin e përkrahjes financiare për Klubin e Hendbollit KHF 

“Samadrexha”. 

11. Shqyrtimi dhe aprovimi i Propozim-vendimit për faljen e borxheve në taksat afariste për të 

gjitha bizneset nga 01.01.2000 deri 31.12.2017 

12. Pyetje dhe përgjigje. 

 

1. Shqyrtimi dhe aprovimi i procesverbalit nga mbledhja e rregullt e Kuvendit të Komunës së 

Vushtrrisë,  mbajtur më datë 26 shtator 2024. 

 

Pas shqyrtimit të kësaj pike të rendit të ditës, Kuvendi me vota “unanime”, aprovoi 

procesverbalin nga mbledhja rregullt e Kuvendit të Komunës së Vushtrrisë, mbajtur më 

mbajtur më datë 26 shtator 2024. 

 

2. Shqyrtimi i Raportit nëntëmujor për të hyrat dhe shpenzimet buxhetore. 

 

Sylejman Meholli, anëtar i kuvendit-tha se duke marr për bazë këtë raport del se niveli i 

shpenzimeve buxhetore për periudhën 9 mujore në shpenzime kapitale del të jetë shumë i ulët në 

masën vetëm 56%. Në të kundërtën kryetari i komunës vazhdimisht ankohet se nuk ka mjete 

buxhetore sepse të njëjtat komunës i janë marrë për kontratë kolektive dhe për atë nuk po mundet 

të kryej obligimet dhe punë që i ka si udhëheqës i komunës. Deri më datën 30 shtator 2024 në 

investime kapitale janë të pa shfrytëzuara apo të pa shpenzuara mbi 4,660.730 €, e që janë në 

kuadër të projekteve për vitin 2024 dhe janë të pa përfunduar e që ka rrezik potenciale që këto 

mjetet do të shkojnë në suficit. Më tej vlerësoi se edhe pjesa tjetër e buxhetit që është shpenzuar 

në investime kapitale është shpenzuar por nuk ka shkuar në destinacionin e duhur, sepse të njëjta 

janë shfrytëzuar për ti mbuluar shpenzimet nga vendimet gjyqësore. Më tej shtoj se do të ishte 

mirë që të ishte prezent kryetari i komunës për të ia dhuruar një kalkulator sepse ai vet nuk është 

duke e ditur se si dhe sa e ka buxhetin komuna e Vushtrrisë. Pastaj është interesante të konstatohet 

se kemi rritje të shpenzimeve për disa pozicione si p.sh. akomodimi për vizita zyrtare brenda vendit 

derisa në vitin 2023 për periudhën e njëjtë kemi vetëm 40 €, për periudhën e njëjtë në vitin 2024 

buxheti është shpenzuar mbi 4000 € për të njëjtin destinim. Për udhëtime dhe mëditje jashtë vendit 

nga 4407 € në vitin 2023 në 12500 € në vitin 2024 është trefishuar dhe nuk dihet se cili është 

formati dhe përfitimi i këtyre vizitave jashtë vendit. Shpenzimet e telefonisë mobile janë rritur 

përmbi 4000 € në raport me vitin paraprak, shpenzimet e arsimit dhe trajnimi nga 880 € në 11400 

€. Shpenzimet në avokaturë, janë shpenzuar afër 18,000.00 € dhe janë humbur të gjitha lëndët, dhe 

për 4000 € më shumë se sa në vitin paraprakë. Shërbimet tjera kontraktuese janë rritur përmbi 

400.000.00 €. Në fund tha se kryetari i komunës vazhdimisht ankohet se nuk ka buxhet, ndërsa në 

mënyrë të vazhdueshme i favorizon njerëzit e afërt dhe që e mbështesin si militantë. 

Adnan Lahu, anëtar i kuvendit-tha se arseja e mungesës së kryetarit në këtë seancë është 

pikërisht diskutimi për raportin e shpenzimit të buxhetit, sepse ai e di mirë sa ka dështuar në 

menaxhimin e komunës dhe buxhetit të saj. Kjo argumentohet me shifra sepse në vitin 2022 kemi 

shpenzim të buxhetit vetëm 16% për investime kapitale, në vitin 2023 kemi vetëm 40 %, ndërsa 

sot jemi në muajin e 11 të vitit 2024 dhe i kemi mbi 4 milion ero të pashpenzuara në investime 

kapitale. E kemi qytetin në kaos dhe kemi gjithë këto mjetet pashpenzuara dhe kjo gjende është e 

mjerueshme.  

Ymer Haradinaj, anëtar i kuvendit-vlerësoi se jo vetëm kryetari por edhe gati gjithë drejtore e 

drejtorive mungojnë në mbledhje të kuvendit dhe kjo tregon më së mirë për punën dhe angazhimin 

e kësaj qeveria komunale, si dhe vlerësoi se drejtorët e lëshuan seancën pasi u fotografuan. Duke 

ju referuar raporti ceku se kemi një realizim të shpenzimeve në investime kapitale, por se edhe 

këto shpenzime nuk e kanë arritur efektin e duhur, sepse nuk kemi kryerje të punëve. Po ashtu nëse 

iu referohemi tabelave buxhetore shihet se kemi planifikim të projekteve me shuma marramendëse 

simbolike të mjeteve financiare me shuma minimale prej 0.20 cent, 0.50 cent, 0.70 cent e të 

ngjashme, dhe këtu po shihet se sa është serioze kjo qeverisje komunale. Tutje duke u ndalur tek 

arsimi i mesëm i lartë përkatësisht tri shkollat e mesme, ku kanë qenë të planifikuara për këto 

shkolla më tepër se 200,000.00 €, kurse janë shpenzuar 8158 € prej këtyre mjeteve, apo shprehur 

në përqindje ky buxhet për këto shkolla është shpenzuar vetëm 3,97%, ndërsa pjesa prej 96% e 

këtyre mjeteve për këto shkolla ka mbetur e pa shpenzuar, dhe kur kësaj ja shtojmë faktin se kemi 

kërkesa të shumta nga këto shkolla, kjo del se kemi një menaxhim tejet të dobët. Pastaj nga 19 

projekte të planifikuara vetëm 2 projekte janë realizuar, kjo është refleksioni më i mirë i kësaj 

qeverie sepse kryetar i komunës dhe drejtori i DKA-së e kanë gojën plotë arsim, ndërsa dështimet 

janë shumë të mëdha. 

Isuf Jashari, drejtor i DBF-së-paraqiti sqarime lidhur me raportin nëntëmujor për të hyrat dhe 

shpenzimet buxhetore, duke u përgjigjur në çështjet e ngritur nga anëtarë e kuvendit. Ai njoftoj se 

përqindja e shpenzimit të buxhetit komunal në totalin e tij është 80% deri në momentin që po 

flasim. Investimet kapitale janë realizuar në masën 56%, ndërsa kemi edhe 2 muaj deri në fund të 

këtij viti. 

 

3. Shqyrtimi dhe aprovimi i Propozim – vendimit për formimin e komisionit për hartimin e Draft 

- Planit të punës së Kuvendit të Komunës së Vushtrrisë, për vitin 2025. 

 

Pas shqyrtimit të kësaj pike të rendit të ditës dhe dhënies së propozimeve për formimin e 

këtij komisioni, kuvendit pas votimit me vota “unanime” vendosi me sa vijon: 

 

1.  Me këtë vendim formohet komisioni për hartimin e Draft-planit të punës të Kuvendit  të 

Komunës së Vushtrrisë për vitin 2025, në përbërjen si në vijim: 

 

1.1 Melihate Basholli-Latifi, kryesuese e kuvendit; 

1.2 Jeton Gjaka, anëtar i kuvendit (PDK);  

1.3 Shkelzen Xhaferi, anëtar i kuvendit (LDK);  

1.4 Ymer Haradinaj, anëtar i kuvendit (LVV); 

1.5 Mensur Kastrati, anëtar i kuvendit (AAK); 

 

2. Komisioni i cekur në pikën 1 të këtij vendimi, duhet të takohet brenda një afati të arsyeshëm 

dhe të hartojë draftin e Planit të Punës së Kuvendit për vitin 2025, dhe të njëjtin duhet t‘ia 

propozojë Kuvendit të komunës për aprovim në mbledhjen e muajit dhjetor 2024.  

   

4. Shqyrtimi i Informatës për furnizimin me ujë të pijes në territorin e Komunës së Vushtrrisë 

 

Adnan Lahu, anëtar i kuvendit-tha se fakti se mungon kryetari i komunës dhe drejtori 

kompetent, për Shërbime Publike, tregon më së mirë për përkushtimin e kësaj qeverie për ujin e 

pijshme si çështje e rëndësisë së veçantë për qytetarët e Komunës së Vushtrrisë. Për me keq kjo 

informatë si diçka shumë me peshë përmbledhjet me tre apo katër fjali që është për keqardhje. 

Askund në informatë nuk shënon se sa kemi pasur kyçje në rrjetin e ujësjellësit, kjo sepse nuk 

kemi pasur asnjë kyçje të vetëm d.m.th. aty ku ka mbet projekti nga mandati i kaluar, nuk është 

bërë asnjë zhvillim më tutje. Më tej shtroj se cili lokalitet që nga vitin 2021 nuk ka pasur ujë e sot 

ka asnjë i vetëm. 

Ymer Haradinaj, anëtar i kuvendit-tha se kjo informatë për ujin e pijes është vërtet qesharake, 

e cila përmban dy tri tabela të vogla të cilat nuk lexohen dhe pesë apo gjashtë fjali, kurse 

vazhdimisht kur e shpjegojmë ujin në kuadër të shkencës së kimisë themi se uji është substanca 

themelore e jetës. Qytetarë e Komunës së Vushtrrisë, nuk janë duke kërkuar asgjë më shumë se sa 

ujë të pijes dhe kjo nuk po arrihet dhe nuk e di se a ka diçka më qenësore se sa uji. Tutje në këtë 

informatë flitet për gjashtë apo shtatë fshatra kinse po provohet të lëshohet uji, ndërsa Vushtrria 

ka 66 fshatra dhe të flitet kështu është më tepër se qesharake. Kur flasim për ujin është mirë të 

dilet me statistika, dhe statistikat flasin së në vitin 2020 në mandatin LDK-LVV edhe pse kohë e 

rënd me pandemi covid-19 ai në cilësinë e kryetari të Këshillit Lokale Stanoc i Epërm ka përcjell 

gjendjen me ujë ku janë kyçur mbi 700 ekonomi familjare në rrjetin e ujësjellësit. Nga ajo kohë 

kanë mbetur rreth 100 ekonomi familjare pa u kyçur në rrejt dhe ashtu edhe kanë mbetur edhe sot 

e asaj dite, nuk është punuar asgjë në këtë drejtim. Në fshatin Gracë nuk kemi ujë të pijes në Druar 

në pjesën e lartë të fshati nuk ka ujë ashtu siç ka mbetur nga viti 2021në tri Dumnicat nuk ka ujë 

të pijes, në fshatin Dolak po ashtu, në Studime, Maxhunaj, gjithashtu nuk ka asnjë lëvizje për 

furnizim me ujë të pijes, andaj nuk e di se si kjo qeveri do tu dal përpara qytetarëve. Mandej lidhur 

me çështjet ambientale, vlerësoi se gjendja me ujëra të zeza dhe kanalizim asnjëherë nuk qenë më 

e rënd, ku ka problem edhe në fshatin Mihaliq, Stanoc, Druar, Gracë. Mandej lidhur me 

kanalizimin në fshatin Stanoc i Epërm që kufizohet me fshatin Breznicë, Komuna e Obiliqit është 

e gatshme të lidhë memorandum bashkëpunimi për përfundimin e këtij projekti.    

Refik Maloku, anëtar i kuvendit-vlerësoi se kjo letër që është sjellë si informatë tregon më së 

mirë se sa është punuar për tri vite për ujin nga qeveria aktuale komunale. Për një vit e gjysmë sa 

ka udhëhequr DSHP ai në mandatin e kaluar janë bërë 4500 kyçje në rrjetin e ujësjellësit, prej tyre 

3000 kanë pasur ujë në momentin e kyçjes. Vetëm në fshatin Bukosh janë bërë afër 300 kyçje të 

ekonomive familjare. Lidhur me shumën prej 80 €, që kanë participuar qytetarët, sqaroi se i ka 

ftuar të gjithë kryetarët e fshatrave për të diskutuar, dhe nuk ka qenë kërkesë por ka qenë propozim, 

dhe gjithë kryetaret e fshatrave kanë qenë pro kësaj takse asnjë nuk ka qenë kundër dhe kështu 

edhe është vepruar. Andaj në fund ceku se asgjë nuk mund të thotë kjo qeveri për pos që është e 

pa aftë për ta përfunduar këtë projekt që ka mbetur në gjysmë.  

Sylejman Meholli, anëtar i kuvendit-tha se kjo informatë e cila është sjellë në kuvend me dy 

paragrafë, ku njëri ndër ta fletë për kompetencat e drejtorisë, tregon më së mirë përkushtimin e 

kësaj qeverie për ujin, e që në fakt kjo informatë është dashur të jetë pika kyçe më e rëndësishme 

e këtij mandati qeverisës, sepse siç e dimë uji është elementi qenësor i jetës. Pastaj vlerësoi se 

projekti i ujit është ai që duhet ta turpëroj qeverisjen e PDK-së, sepse është pikërisht kjo parti e 

cila ka qeverisur më së shumit Komunën e Vushtrrisë, dhe se Lëvizja Vetëvendosje i qëndron me 

krenari udhëheqjes së Drejtorisë së Shërbimeve Publike për gati tri vite sepse ka punuar 

jashtëzakonisht shumë, ndërsa në këtë mandat nuk është punuar asgjë dhe po tentohet të lajthitet 

kuvenda dhe qytetaret e Komunës së Vushtrrisë. Më tej shtoj se për tri vite radhazi kuvendi ka 

ndarë mjete financiare për projektin e ujësjellësit, dhe përsëri qytetaret nuk kanë ujë, sepse mjetet 

nuk janë shkuar në destnimin e duhur dhe kjo përbën dështimin më spektakular të qeverisjes Idrizi. 

Nëse i shikojmë videot e Kryetari Idrizi në balotazh në vitin 2021 aty ai deklaron e premton se për 

6 muaj do të shtrihet ujësjellësi në krejt territorin e Komunës së Vushtrrisë, dhe tri vite më pas nuk 

është shtrirë rrjeti as edhe në një lagje të vetme dhe ky është dështim madhor i kësaj qeverie. Në 

fund deklaroi se projekti i sheshit të qytetit dhe ai i ujësjellësit ku janë investuar miliona euro, dhe 

nuk është bërë asgjë do ta fundosin qeverinë e Ferit Idrizit.  

Faton Hyseni, anëtar i kuvendit-duke e përmirësuar në përkufizim anëtarin e kuvendit 

z.Haradinaj, ceku se në përkufizimin e konceptit të ujit është më mirë të thuhet se uji është një 

kamponim kimik, kjo për faktin se uji përbëhet prej dy elementeve hidrogjenit dhe oksigjenit apo 

H2O dhe koncepti më i sakë është se uji është kamponim kimik. Pastaj shtoj se u fol këtu se 

mandatin e kaluar është kryer kyçja e ujit, por duhet bërë e ditur se mandatin e kaluar qytetarëve 

iu janë vjedhur nga 80 € për kyçje në rrejt. Në fund ai shkëmbej disa polemika të ashpra me anëtarin 

e kuvendit z.Adnan Lahu. 

Melihate Basholli-Latifi, kryesuese e kuvendit- kërkoj nga anëtarët e kuvendit z.Faton Hyseni 

dhe z.Adnan Lahu, që ti kërkojnë falej njëri tjetrit për ofendimet dhe fryrjet që shkëmbyen mes 

veti, ashtu që të vazhdojnë punimet e mbledhjes pa përçarje dhe ofendime politike e personale. 

Adnan Lahu, anëtar i kuvendit-tha se ku ai flet të gjithë nga pushteti i pëshpëritin duke e penguar 

në fjalën e tij të cilën ia ka siguruar ligji dhe qytetari, dhe kjo edhe nga vetë kryesuesja e kuvendit. 

Kjo është e papranueshme dhe denigrues, më tej shtoj se nuk e di se ku e ofendoj z.Hyseni, dhe 

ceku se ofendimet e tij dhe fjalori i tij i përdorur është denigruese dhe kjo edhe nga pozita që ai 

mban si mësimdhënës, ai nuk pret dhe nuk e do kërkimfaljen e një njeriu si Faton Hyseni. Ai duke 

iu adresuar qytetarëve të Komunës së Vushtrrisë, ceku se ku dikush thotë se i keni vjedhur 80 € 

atëherë duhet ofruar fakte, sepse ato mjete janë paguar për kyçje dhe për ujëmatës sikurse apo 

ngjashëm sikur në rastin e KEDS-it që paguhet ora e energjisë elektrike. Në fund kërkoj nga 

kryesuesja e kuvendit që të mbaj rend e jo të mbaj anë sikurse është duke vepruar.      

Faton Hyseni, anëtar i kuvendit-tha se z.Adnan Lahu është shumë i vogle që ti mbaj atij moral, 

dhe përsëriti se ato 80 € janë vjedhur sepse janë inkasuar me bllok-paragona dhe mundësia për 

keqpërdorim ka qenë tejet e madhe, edhe pse ka ekzistuar xhirollogaria e komunës. 

Gresa Muli, anëtare e kuvendit-tha se kryesuesja e kuvendit po deklarohet si e anshme, dhe kjo 

nuk i bënë mirë asaj dhe as kuvendit. Tutje shtoj se për këto vite sa është anëtare e kuvendit 

problemi kryesor me të cilin është preokupuar është uji i pijes si një element themelor për jetesë. 

Mënyra se si ka ardhur kjo informatë me një copë letër ku flitet më tepër për kompetencat e 

drejtorisë, dhe se kjo informatë i ngjanë më tepër një hartimi të shkollës fillore. Ajo kërkoj nga 

kryetari dhe drejtori kompetent që të bëjnë përpjekje maksimale për ta zgjidhur problemin e ujit të 

pijes. 

Edona Gashi, anëtare e kuvendit-tha se i vjen shumë keq që ka kësi lloj debatesh dhe që po 

përfshihet në këto debate të nivelit shumë të ulët ku po ofendohen anëtarët e kuvendit njëri me 

tjetrin, kjo është e papranueshme. Pastaj deklaroi se problemi me mungesë të ujit të pijes është 

ekzistentë edhe pse pushteti nuk donë ta pranoj një gjë të tillë. 

Jeton Gjaka, anëtar i kuvendit-tha se të gjitha këto kyçje në rrjetin e ujësjellësit që po 

përmenden, nuk do të mund të arriheshin në qoftë se nuk do të ekziston rrjeti dhe fabrika e ujit që 

është ndërtuar në Vushtrri në kohën e qeverisjes së PDK-së. Më tej pyeti se përse nuk është bërë 

vendosja e pompave në vendbanimet me relief të lartë në kohen kur janë bërë këto kyçje në 

mandatin e kaluar. 

Ymer Haradinaj, anëtar i kuvendit-njoftoj se faturat e ujit vijën shumë me vonesë, apo pas 3 

ose 4 muaj, dhe kështu grumbullohet borxhi, e pastaj bëhet presion tek konsumatorët që të kryhen 

borxhet apo lëndët dërgohen tek përmbaruesi. Kërkoj që Kompania Ujësjellësi ta kryej punën si 

duhet që e ka obligim ti sjell faturat për çdo muaj. 

Bekim Zabërgja, anëtar i kuvendit-duke ju referuar diskutimit të anëtarit të kuvendit z.Refik 

Maloku, vlerësoi se fshatrat Maxhunaj, Vilanc, Ropicë dhe Samadrexhë vetëm tani kanë ujë të 

pijes, dhe se pushteti i kaluar ka bërë kyçje të ekonomive familjare dhe iu ka marr nga 80 € 

qytetarëve për kyçje, por ujë nuk është lëshuar dhe nuk ka pasur furnizim me ujë të pijes. Çështja 

tjetër dhe që është katastrofale është se rrjeti i kanalizimit është shtrirë tek shtrati i Lumit, dhe 

komplet ai investim është kapitale i vdekur, dhe se krejt ata gypa kur ka reshje dalin mbi sipërfaqe 

të dheut sepse janë vendosur tek shtrati i lumit. Për tu zgjidhur problemi me ujë të pijes, janë 

vendosur edhe 4 pompa aty ku tereni ka qenë i lartë dhe uji nuk ka shkuar si në Dumnicë, Sfaraçak, 

Ropicë dhe Maxhunaj aty ku nuk ka pasur shtypje të ujit. Në anën tjetër problemi me ujë të pijes 

nuk është vetëm tash atë e ka përcjellë komunën e Vushtrrisë që nga pas lufta sikur edhe shumë 

komuna tjera, dhe ne ende po kemi problem në shtrirjen e rrjetit të ujësjellësit në të territorin e 

komunës. Në fund tha se kjo çështje do të marr kohë dhe nëse folët për të kaluarën atëherë del se 

fabrika e ujit që është ndërtuar në Vushtrri ka qenë një projekt madhor në vlerë prej 5 milion euro 

që është bërë në kohën e PDK-së.  

Nexhat Merovci, UD i drejtorit të Urbanizmit-sqaroi se për rrugën në fshatin Akrashticë, do të 

bëhet hartimi i projekti dhe do të futen edhe disa segmente tjera në këtë kuadër dhe do të dërgohet 

projektit në ministri për financim. Tutje sqaroi se duke filluar nga viti 2009 2010 ka filluar projekti 

i shpërndarjes së ujit të pijes përmes Qeverisë Zvicerane, dhe kryesisht është investuar në shtrirjen 

e rrjetit kryesor të linjës së rrjetit, pa u bërë analiza hidraulike të depërtimit të ujit në zonat e larta. 

Ndërtimi i fabrikës së ujit në fshatin Balincë është bërë në vendin e duhur, sepse po të vendosej në 

një vend tjetër kostoja e ndërtimit dhe mirëmbajtjes do të ishin të papërballueshme. Në vitin 2012 

është bërë shpërndarja e gypit maxhistral të rrjetit të ujësjellësit nga fshati Akrashticë e deri tek 

fshati Gllavatinë, kjo është bërë në bashkëfinancim mes Komunës së Vushtrrisë Qeverisë 

Zvicerane dhe Qeverisë së Luksemburgut (shtrirja e rrjetit primar është bërë nga qeverisja 

Mulaku), ndërsa një pjesë rrjetit sekondar është bërë në mandatin e kryetarit Xhafer Tahiri. Ai 

konsideron dhe arsyeton se taksa participuese prej 80 € nuk ka qenë hajni, por është bërë sepse 

taksa nga Kompania e Ujësjellësit ka qenë 140 €. Në fund ceku dhe njoftoj se qeveria e kryetarit 

Idrizi, është duke punuar në shtrirjen e ujësjellësit në pikat më të larta dhe me të vështira, dhe 

konsideron se gjatë këtij mandati pjesa dërmues e fshatrave dhe e ekonomive familjare do të 

furnizohen me ujë të pijes. 

Agron Përçuku, anëtar i kuvendit-pyeti UD të drejtori të Urbanizmit, se aplikimi i takës prej 80 

€ për qytetare për kyçje në rrejt të ujësjellësit a ka bazë ligjore, dhe a ka pasur të drejtë që 

institucioni i komunës të iu drejtohet këshillave të fshatrave, për ti mbledhur paratë në këtë mënyrë. 

Komuna ka obligim ligjor të ndërtoj rrjetin e ujësjellësit, por jo edhe kyçjet individuale të 

ekonomive familjare sepse ky është obligim i kompanisë. Në këtë rast janë keqpërdorë Këshillat e 

Fshatrave, kur është kërkuar që ata ti mbledhin mjetet për participim për kyçje familjare. Ai 

këmbëngul se ato taksa janë keqpërdorur fillimisht nga ata që i kanë mbledhur, ndoshta jo prej të 

gjithëve, e më tej ato janë keqpërdorur edhe kur kanë ardhur në komunë sepse nuk kanë shkuar në 

destinimin e duhur.  

Nexhat Merovci, UD i drejtorit të Urbanizmit-vlerësoi se nëse pretendohet dhe ka fakte për 

keqpërdorimin e atyre taksave, atëherë është mirë që ajo lëndë të shkoj në hetuesi dhe të merr një 

epilog gjyqësorë. 

Mentor Ferizi, anëtar i kuvendit-tha se është interes i Kompanisë Ujësjellësi që ekonomitë 

familjare të kyçen në rrjetin e ujësjellësit. Tutje ai kërkoj nga Drejtoria e Shërbimeve Publike, që 

të ia dërgoj një kopje të vendimit për aplikimin e taksës prej 80 € për kyçje në rrjetin e ujësjellësit, 

si dhe të ofroj informacionet e nevojshme zyra ligjore e Komunës se një vendim i tillë a ka bazë 

ligjore apo jo.  

Faton Hyseni, anëtar i kuvendit-përsëriti se ajo taksë prej 80 € është paguar në kesh, edhe pse 

nuk lejohet pagesa në kesh se aty ekziston gjithmonë mundësia për keqpërdorim. Pastaj shtoj se 

nga kjo taksë kanë qenë të liruara kategoritë e dala nga lufta e UÇK-së. Por ka ekzistuar edhe një 

kategori e cila fare nuk ka paguar dhe është kyçur në rrjet të ujësjellësit. 

Leonora Gërguri, anëtare e kuvendit-tha se për funksionimin e kuvendit ekziston një rregullore, 

por kjo rregullore sot u shkel me qindra here nga ana e Kryesueses së Kuvendit. Ajo vlerësoi se 

nëse dikush ka fakte për keqpërdorim të parasë publike për taksen prej 80 €, atëherë ai duhet ti 

drejtohet organeve përkatëse të rendit, andaj propozoj ti kthehemi rendit të ditës. 

Refik Maloku, anëtar i kuvendit-duke ju referuar fjalorit të përdorur nga ana e anëtari të kuvendit 

z. Faton Hyseni, ceku se një fjalor i tillë është i papranueshëm, dhe ceku se mënyra se si po e 

udhëheq mbledhjen kryesuesja e kuvendit është jashtë çdo niveli.  

Behar Duraku, anëtar i kuvendit-tha se në kohen kur është bërë pagesa e taksës prej 80€ ai ka 

qenë Kryetar i Këshillit të fshatit Strofc, dhe njoftoj duke sqaruar se fillimisht ai kishte 

kundërshtuar për aplikimin e një takse të tillë dhe kishte marrë përgjigje se nuk do të mund të 

kyçen pa e bërë pagesën e kësaj takse, më pas kishte pasur një rezistencë të fortë për mos pagesën 

e kësaj takse nga ana e banorëve, dhe kësisoj në përfundim kyçjet në rrjetin e ujësjellësit ishin bërë 

pa paguar këtë taksë, këtu shtrohet pyetja se u bë kyçja pa paguar kur ka qenë obligim pagesa e 

asaj takse. Është e vërtet se pagesat janë bërë me paragon dhe mundësia për të keqpërdorë ka qenë 

e madhe dhe është e vërtet që ka pasur keqpërdorim të atyre mjeteve financiare. 

 

5. Shqyrtimi i Informatës nëntëmujore lidhur me zhvillimin dhe realizimin e aktiviteteve kulturore, 

rinore dhe sportive, duke përfshirë teatrin, bibliotekën dhe muzeun. 

 

Sylejman Meholli, anëtar i kuvendit-përsëriti duke ringritur çështjen e vendosje së pllakës me 

mbishkrimin e emrit zyrtarë të Teatrit të Qytetit të Vushtrrisë me emërtimin zyrtar <Adem 

Mikullofci>, emërtim i cili akoma edhe pas disa viteve nuk është vendosur në këtë institucion 

pikërisht për inate politike e partiake. Kërkoj nga Drejtori i Drejtorisë për Kulturë, që të ndërmerr 

hapa konkret të menjëhershëm për zbatimin e vendimit të kuvendit. 

Ali Januzi, anëtar i kuvendit-vlerësoi se Adem Mikullofci, ka qenë një artistë i merituar, dhe për 

më tepër ka qenë nga Vushtrria, ai është meritor që Teatri i Qytetit ta mbaj emrin e tij, prandaj 

kërkoj që sa më parë të vendose ajo pllakë në teatër sipas vendimit të kuvendit. Më tej kërkoi 

informacione se Drejtoria e Kulturës, a ka paraparë mjetet për blerjen e veglave muzikore dhe 

kostume për shoqëritë kulturore-artistike “Hasan Prishtina” dhe shoqëritë tjera kulturore. 

Izet Miftari, drejtor i DKRS-së-sqaroi se në planë të prokurimit është paraparë shpallja e një 

tenderi, ku do të bëhet vendosja e pllakave e emërtimeve zyrtare për të gjitha institucionet publike, 

e ndër to edhe Teatri i Qytetit “Adem Mikullofci”. Pastaj njoftoi se me buxhetin për vitin 2025 

është janë paraparë mjete për blerjen e veglave muzikore dhe veshjeve kombëtare për shoqëritë 

kulturo-artistike. 

 

6. Shqyrtimi dhe aprovimi i Draft-marrëveshjes së bashkëpunimit në mes të Komunës së 

Vushtrrisë dhe OJQ “Zëri i RAE”. 

 

Spasoje Stefanoviç, anëtar i kuvendit-pasi i përshëndeti gjithë të pranishmit, tha se e ka lexuar 

këtë draft-memorandum të mirëkuptimit mes Komunës së Vushtrrisë dhe komunitetit RAE, shihet 

se kemi disa paqartësi, lidhur me disa gjëra për parcelën kadastrale ku do të ndërtohet objekti i 

banimit për këto komunitete në fshatin Prelluzhë. Prandaj kërkoj nga kuvendi mirëkuptimin që kjo 

pikë e rendit të ditës të shtyhet për mbledhjen e ardhshme të kuvendit, ashtu që ti marrim sqarimet 

e duhura. Ai njoftoi se në kontakt me kryetarin e komunës dhe me përfaqësuesin e organizatës 

jemi pajtuar që edhe një herë të shqyrtohet disa detale të kësaj çështje e më tej të vihet në kuvend 

për aprovim. 

Sylejman Meholli, anëtar i kuvendit-tha se ky investim përmes kësaj marrëveshje është i pari në 

qeverisjen Idrizi, duke përbërë një periudhë regresi nga qeveria e kaluar kur kishim investime të 

konsiderueshme në këtë drejtim duke bërë një zgjidhje për banorët që jetojnë në kushte 

jashtëzakonisht jo të përshtatshme të banimit. Pastaj shtoj se në mandatin kur ai ka shërbyer si 

drejtor, janë ndërtuar me donacione të ndryshme rreth 100 shtëpi për banoret me kushte jo të mira 

sociale. Ai pyeti se sa shtëpi janë ndërtuar gjatë qeverisjes së PDK-së për këto tri vite, sepse nuk 

kemi pasur fare investime. Megjithatë janë pro që të aprovohet kjo marrëveshje. Tutje ai vlerësoi 

se qeveria aktuale e komunës nuk ka vizon, për të bërë politika për zgjidhjen e çështjeve të banimit 

social, dhe kështu nuk ka as donacion, duke ceku se një rast i cili nuk ka të zgjidhur banimin ka 

mbetur pa u zgjidhur qysh nga fundi i mandati kur ai ishte pjesë e ekzekutivit, bëhet fjalë z.Rexhep 

Haradinaj, ku shtëpia e tij është përfshirë nga një fatkeqësi natyrore, dhe këtij akoma nuk i është 

bërë kurrfarë zgjidhje sepse i njëjti jeton me qira. Po ashtu përsërit se nuk janë kundër këtij projekti  

por ceku se shuma prej 240,000.00 € është një shumë e konsiderueshme andaj duhet të ketë një 

shfrytëzim racionale të këtyre mjeteve. 

Adnan Lahu, anëtar i kuvendit-tha se edhe grupi kuvendar i LDK-së e përkrah këtë propozim, 

duke shtuar se duhet të sqarohet çështja e parcelës kadastrale. 

Refik Maloku, anëtar i kuvendit-tha se komuna po i jep 25 ari tokë dhe 80,000.00 € për ndërtimin 

e 5 shtëpive, dhe kjo nuk e di a ka shumë logjik, a ndoshta kishte me qenë më mirë të ndërtohet në 

atë tokë një ndërtesë kolektiv e banimit ku do të rehatoheshin 10 deri në 15 familje, dhe kjo do të 

ishte shumë më produktive, andaj propozon që kjo çështje dhe ky vendim të rishqyrtohet edhe një 

herë e më pas të sillet për kuvend për aprovim. 

Violetë Thaqi, përfaqësuese e OJQ-së Zëri i Romëve, Ashklive dhe Egjiptasëve-paraqiti 

sqarime lidhur me këtë pikë të rendit të ditës, duke u përgjigjur në çështjet e ngritura nga anëtarët 

e kuvendit. Ajo kërkoj nga kuvendi që kjo pikë e rendit të ditës të aprovohet sot, sepse në të 

kundërtën rrezikojmë ta humbasim donatorin. 

Bekim Zabergja, anëtar i kuvendit-vlerësoi se askush nuk është kundër që këto shtëpi të 

ndërtohen, sepse kjo është shumë mirë. Por e vërteta është se në këtë pikë kemi disa paqartësi, 

edhe për sa i përket shumave të mjeteve financiar që do të investohen. Po ashtu edhe informata për 

takim me banoret e fshatit Prelluzhë nuk kanë qenë të bollshme, andaj propozoi që kjo pikë e rendit 

të ditës të shtyhet për mbledhjen e ardhshme. 

Ymer Haradinaj, anëtar i kuvendit-tha se me që ka rrezik që ky donacion të humbet është mirë 

që kjo pikë të votohet, sepse gjendja e atyre komuniteteve sa i përket banimit është tepër e rënd. 

Po ashtu mendon se zgjidhja më e mirë do të ishte që ndërtohej një objekt kolektiv banesor ku do 

të mund të sistemoheshin më shumë familje dhe do të bëhej zgjidhje afatgjate. 

Faton Hyseni, anëtar i kuvendit-tha se kjo pikë e rendit të ditës duhet të votohet sot, sepse ka 

rrezik që të humbet ky donacion, po ashtu ai vlerësoi se kolegu nga komunitetit serbe ka tendencë 

që të pengohet ky projekt. 

Spasoje Stefanoviç, anëtar i kuvendit-tha se askush nga komuniteti serb në Prelluzhë dhe as ai 

si anëtarë i kuvendit, nuk është kundër që të ndërtohen ato shtëpi për komunitetin RAI në fshatin 

Prelluzhë. Ajo se çfarë po mendon ai është që kjo çështje të qartësohet dhe të bëhet e mundur që 

në kuadër të këtij memorandumi mirëkuptimi të ndërtohen sa më shumë shtëpi për komunitetin 

romë. Më qëllimi më të mirë që të bëhet e qartë kjo çështje si për parcelën kadastrale ashtu edhe 

për mënyrën e investimit kërkoj që kjo çështje të shtyhet deri në mbledhje e ardhshme. 

 

Në fund të debatit lidhur me këtë pike të rendit të ditës kuvendit pas votimit me 20 vota 

“për” vendosi me sa vijon: 

 

1. Me këtë vendim aprovohet Marrëveshja e Bashkëpunimit në mes të Komunës së Vushtrrisë 

dhe Organizatës Joqeveritare “Zëri i Romëve, Ashkalive dhe Egjiptianëve”. 

 

2. Qëllimi i aprovimit të kësaj marrëveshjeje është përcaktimi i bashkëpunimit në mes të 

Komunës së Vushtrrisë dhe OJQ “Zëri i Romëve, Ashkalive dhe Egjiptianëve” për riorganizmin 

dhe disegregimin etnik të vendbanimit në fshatin Prelluzhë, për të siguruar zgjidhje më afatgjatë 

të banimit të qëndrueshëm dhe mundësi për zhvillim socio-ekonomik për komunitetet rom, 

ashkali dhe egjiptian. 

 

3. Ndër objektivat specifike të kësaj marrëveshjeje është zhvillimi i projektit për përmirësimin e 

kushteve të banimit social, duke zhvilluar projektin për ndërtimin e pesë (5) shtëpive për banorët 

e fshatit Prelluzhë të komunitetit RAE, në kuadër të fondit për bashkëfinancim mes Komunës së 

Vushtrrisë dhe OJQ “Zëri i Romëve, Ashkalive dhe Egjiptianëve”. 

 

4. Autorizohet kryetari i Komunës së Vushtrrisë që të nënshkruajë këtë marrëveshje, duke i marrë 

përsipër obligimet që rrjedhin nga ky dokument. 

 

5. Obligohen Drejtoria për Gjeodezi, Kadastër dhe Pronë dhe Drejtoria për Urbanizëm dhe 

Mbrojtje të Mjedisit, që të bashkëpunojnë në mes vete për përmbushjen e obligimit për caktimin 

e lokacionit të ndërtimit të këtyre shtëpive, duke u bazuar në marrëveshjen e cekur si më lartë, 

konform legjislacionit në fuqi. 

 

6. Pjesë përbërëse e këtij vendimi janë: Draft-marrëveshja, kërkesa e parashtruar nga OJQ  “Zëri 

i Romëve, Ashkalive dhe Egjiptianëve” dhe certifikata pronësore. 

 

7. Për zbatimin e këtij vendimi obligohen: Kryetari i Komunës, Drejtoria për Urbanizëm dhe 

Mbrojtje të Mjedisit, Drejtoria për Gjeodezi, Kadastër dhe Pronë si dhe Drejtoria për Buxhet dhe 

Financa. 

 

8. Ky vendim hyn në fuqi pesëmbëdhjetë (15) ditë pas regjistrimit në Zyrën e Protokollit në 

Ministrinë e Pushtetit Lokal, si dhe shtatë (7) ditë pas publikimit në faqen zyrtare të Komunës 

së Vushtrrisë. 

                                                                                         

7. Shqyrtimi dhe aprovimi i Propozim – vendimit për dhënien në shfrytëzim afatgjatë të pronës së 

paluajtshme komunale ndërtimore të Komunës së Vushtrrisë. 

 

Sylejman Meholli, anëtar i kuvendit-tha se ti jepet prona në shfrytëzim për 45 vite për 200 € për 

vit KEDS, është shumë tepër e papërfillshme dhe po ashtu e dëmshme. Ndërsa në anë tjetër një 

qytetar yni i cila ka hapur një kiosk në pronën e komunës, paguan të paktën 50 € në muaj qira 

komunës. Kompania KEDS që është një kompani gjigande me miliona qarkullim ekonomik, 

ndërsa i paguan 200 € taksë komunës kjo është më tepër se qesharake. Prandaj ai bërë thirrje që 

mos të votohet ky propozim si ka ardhur, por të i caktohet një takës më e madhe për këtë kompani 

ashtu siç mendohet se është më e arsyeshme. 

Ymer Haradinaj, anëtar i kuvendit-tha se ky propozim-vendim ka shumë të meta dhe nuk është 

i kompletuar sa duhet pasi që të njëjtit i mungon certifikatat pronësore dhe kopjet e planit, e po 

ashtu ka edhe gabime teknike në të shkruar. Tutje duke parë që KEDS është një kompani shumë 

profitabile, atëherë të njëjtës duhet ti vendoset një takës që është më lartë dhe që është reale. 

Faton Hyseni, anëtar i kuvendit-tha se ky propozim-vendim është dashur të vjen në kuvend më 

i kompletuar dhe sepcifikisht të dihet se për cilën pronë po bëhet fjalë. Pastaj shtoj se në këtë rast 

çmimi nuk duhet marrë për bazë sepse është imediate të ndërtohet ajo trafo sepse ka defekte në 

ofrimin e shërbimeve të energjisë elektrike, dhe kjo trafo sigurisht se do ta përmirësonte dukshëm 

gjendje me furnizim me energji elektrike. 

Nexhat Merovci, UD i drejtorit të drejtorisë së Urbanizmit-paraqiti sqarime specifike lidhur 

me këtë propozim-vendim, duke u përgjigjur në çështjet e ngritura nga anëtarë e kuvendit. Ai 

vlerësoi dhe bëri të ditur se është imediate që të aprovohet ky vendim për faktin se është kërkesë 

e kahershme e komunitetit lokal që të vendoset trafo sepse ka pasur problem madhore me tension 

të ulët të energjisë elektrike. 

 

Në fund të debatit lidhur me këtë pike të rendit të ditës kuvendit pas votimit me 18 vota 

“për” 6 vota “kundër” vendosi me sa vijon: 

 

1. Me këtë vendim  lejohet dhënia në shfrytëzim afatgjatë për 45 vite  e pronës së paluajtshme  të 

Komunës së Vushtrrisë,  e cila  gjendet në   ngastrën kadastrale nr.P-70202021-000519-0, Zona 

Kadastrale Stanofc i Epërm, e cila përfshinë një sipërfaqe prej 14.84m2 e marrë nga sipërfaqja e 

përgjithshme 3132.3m2 pronë e Komunës së Vushtrrisë dhe  prona e paluajtshme e Komunës së 

Vushtrrisë, e cila gjendet në ngastrën  kadastrale me nr.P-70202021-00575-0, Zona Kadastrale 

Stanofc i Epërm, e cila përfshijnë sipërfaqe prej 16.85m2 të marrë nga sipërfaqja e përgjithshme 

prej 10053m2, në shumën prej 200euro/copë. 

 

2. Ngastrat kadastrale të cekura si në pikën 1 të këtij vendimi jepen në shfrytëzim afatgjatë për 45 

vite KEDS-it për vendosjen e trafostacionit shpërndarës (blind) në sipërfaqe prej 4.00 X 3.00 m2 

dhe 4.00 X 4.00m2. 

 

3. Për zbatimin e këtij vendimi  obligohen: Drejtoria për Gjeodezi Kadastër dhe Pronë dhe 

Drejtoria për Urbanizëm dhe Mbrojtje të Mjedisit. 

 

4. Pjese e këtij vendimi janë: certifikata e pronësisë,  kopja e planit dhe skicat e projektit. 

 

5. Ky vendim hyn në fuqi pesëmbëdhjetë (15) ditë pas regjistrimit në Zyrën e protokollit të 

Ministrisë së Administrimit të Pushtetit Lokal, si dhe shtatë (7) ditë  pas publikimit në faqen zyrtare 

të Komunës së Vushtrrisë. 

 

8. Shqyrtimi dhe aprovimi i kërkesës për përkrahje financiare për botimin e librit “Vushtrria në 

dokumentet osmane” 

Pas shqyrtimit të kësaj pike të rendit të ditës, kuvendi pas votimit me vota “unanime” 

vendosi me sa vijon: 
 

1. Me këtë vendim Prof. Ass. Dr. Mentor Hasani, Shef i Departamentit të Historisë në Fakultetin 

Filozofik në Universitetin e Prishtinës, i ofrohet përkrahje financiare në shumën prej nëntëmijë 

euro (9,000.00€) për realizimin e projektit studimor “Vushtrria në dokumentet osmane”, që për 

qëllim studimi ka historinë e Vushtrrisë gjatë periudhës osmane.  

 

2. Mjetet financiare të cekura në pikën paraprake të këtij vendimi do të sigurohen nga buxheti i 

komunës, kategoria subvencione dhe transfere, të drejtorisë për Buxhet dhe Financa dhe në 

drejtoritë ku ka mjete të lira.  

 

3. Përfituesi i mjeteve financiare nga pika 1 e këtij vendimi duhet të dorëzojë në Komunë, në 

Drejtorinë për Buxhet dhe Financa brenda 7 ditësh pas përfundimit të projektit raport kthyes për 

shfrytëzimin e subvencionit.  

 

4. Për zbatimin e këtij vendimi obligohet Drejtoria për Buxhet dhe Financa dhe drejtoritë tjera 

kompetente komunale. 

 

5. Ky vendim hyn në fuqi shtatë (7) ditë pas publikimit faqen zyrtare të Komunës së Vushtrrisë. 

 

9. Rishqyrtimi i vendimit të Kuvendit të Komunës së Vushtrrisë me nr. protokollit nr.121/24 i 

datës 27.06.2024 për ofrimin e përkrahjes financiare për Klubin e Futbollit “Vushtrria”. 

 

Sylejman Meholli, anëtar i kuvendit-tha se edhe atë ditë, kur është votuar për këtë vendim kishte 

tërhequr vëmendjen se janë duke votuar kundërligjshëm, sepse përkrahja e klubeve dhe OJQ-ve, 

duhet të bëhet përmes thirrjes publike, por që me gjithat ishte votua ky vendim. Edhe përkund 

këtyre grupi i tyre nuk ka iniciuar ndonjë ankesë kundër këtij vendimi dhe këtë dëshiron ta bënë 

të qartë për klubet që ta edhe përfaqësuesit e tyre ta dinë një gjë të tillë. Pastaj duhet bërë të qartë 

se askujt nuk mundsh ti ndihmosh duke e shkelur ligjin. Për subvencionimin e klubeve sportive 

rregullorja obligon që një vit më herët komuna ta ketë të aprovuar planin e ndihmës financiare për 

klubet dhe OJQ-të, të cila ka për synim ti subvencionoj dhe ndihmoj financiarisht. Prandaj si pasoj 

e paaftësisë dhe neglizhencës kemi vazhdimisht kthim të vendimeve si të kundërligjshme dhe 

ngjashme ka ndodhur me shumë vendime tjera sikurse vendimi për shujtat e punëtorëve të 

administratës komunale. Prandaj me këto veprime po tentohet të mashtrohet opinioni publik dhe 

mashtrim është bërë koncept i qeverisjes aktuale komunale. 

Adnan Lahu, anëtar i kuvendit-tha se kryetari Ferit Idrizi, është një gënjeshtar, dhe se ai ka 

mashtruar dhe gënjyer, kur i ka sjellë në kuvend këto pika për aprovim, sepse paraprakisht e ka 

ditur se këto vendim nuk mund të zbatohen. Prandaj ne i kemi votuar atëherë këto vendim me 

qëllim që të mos etiketohemi se jemi kundër këtyre klubeve. Por e vërteta është se këto vendim 

janë të pa zbatueshme. 

 

Pas debati lidhur me këtë pikë të rendit të ditës kuvendit pas votimi me 11 vota “për” të 

tjerët nuk morën pjesë në votim, kuvendi e rishqyrtoj vendimin me nr. protokollit nr.121/24 

të datës 27.06.2024 për ofrimin e përkrahjes financiare për Klubin e Futbollit “Vushtrria”, 

të njëjtin nuk e shfuqizoj. 

10. Rishqyrtimi i vendimit të Kuvendit të Komunës së Vushtrrisë me nr. protokollit nr.153/24 i 

datës 25.07.2024 për ofrimin e përkrahjes financiare për Klubin e Hendbollit KHF “Samadrexha” 

 

Lidhur me këtë pikë të rendit të ditës kuvendit pas votimi me 12 vota “për” të tjerët nuk 

morën pjesë në votim, kuvendi e rishqyrtoj vendimin me nr. protokollit nr.153/24 i datës 

25.07.2024 për ofrimin e përkrahjes financiare për Klubin e Hendbollit KHF “Samadrexha” 

të njëjtin nuk e shfuqizoj. 

 

11. Shqyrtimi dhe aprovimi i Propozim-vendimit për faljen e borxheve në taksat afariste për të 

gjitha bizneset nga 01.01.2000 deri 31.12.2017. 

 

Sylejman Meholli, anëtar i kuvendit-tha se falja e borxheve nga data 01.01.2000 deri më 

31.12.2017, për gjithsej 1448 bizneseve afariste me shumë financiare prej afër 500,000.00 €, është 

gjë e dëmshme për Komunën e Vushtrrisë, por kjo po bëhet me qëllim sepse është vërejtje e 

auditorit të përgjithshëm. Qeverisja komunale e di mirë se këto borxhe nuk do të mund ti arkëtoj 

kurrë sepse në procedurë administrative këto borxhe janë parashkruar janë humbur. Por ajo çka do 

të duhej të ndalemi se për të gjitha këto dëme dikush do të duhej të japë përgjegjësi se përse nuk i 

ka ndërmarr veprimet e duhura sipas afateve ligjore për arkëtimin e këtyre borxheve që kanë pasur 

subjektet e ndryshme afariste ndaj Komunës së Vushtrrisë. Për më tepër kjo tregon se si ka 

funksionuar Drejtoria e Inspektimeve për gjatë gjithë këtyre viteve. Tani kuvendi për pos që është 

duke e falur këtë borxh është duke i amnistuar edhe zyrtarët komunal që kanë qenë të ngarkuar me 

detyra për ti mbledhur këto borxhe në formë të taksave komunale. Po ashtu nëse e shtrojmë 

çështjen ndryshe cili prej nesh do të kishte mundur ta marrë guximin që ti shkaktoj komunës dëme 

në vlerë prej 500 mi euro dhe të vinte lirisht në punë në komunë. Komuna dhe qeveria komunale 

do të duhet të ndërmarr masa ndaj atyre zyrtarëve që kanë ndërmarr veprime që i kanë shkaktuar 

dëme të konsiderueshme komunës. Po ashtu qeveria komunale ka pasur për obligim që ti futë në 

listën e zezë të gjitha ato biznese që i kanë borxh Komunës së Vushtrrisë dhe të njëjtat nuk do të 

duhej kurrë të marrin tender në komunë dhe kurrfarë përfitimi tjetër nga Komuna e Vushtrrisë. Ajo 

çka është edhe më keq është fakti se ne kemi borxhe edhe aktualisht në vlera shumë të larta të cilat 

nuk jemi duke i arkëtuar, këtë e ka konstatuar edhe raporti i auditorit. Në këtë kontekst vlerësoi se 

kjo bëhet me qëllim sepse komuna i jep tokë me qira një subjektit afarist, më tej nuk ja kërkon 

borxhin i njëjti parashkruhet dhe dëmtohet komuna ndërsa zyrtaret e caktuar e ndaj fitimin së 

bashku me biznesin, ky mund të konsiderohet një cikël i krimit të organizuar.   

Bekim Zabërgja, anëtar i kuvendit-tha se para vetës kemi një pikë mjaft më rëndës të cilën do 

ta trajtojmë, fjala është për faljen e borxheve në vlerë prej 770,775.050 €, që konsideron se nuk 

është borxh real. Lidhur me këtë çështje ai kërkoj një mendim nga drejtoria i Drejtorisë për Buxhet 

dhe Financa dhe zyrtari profesionalë i Sekretarisë së Kuvendit, kjo për faktin se në vitin 2008 

kryeministri i Qeverisës së Republikës së Kosovës kishte sjellë një vendim, me të cilin të gjithë 

qytetarëve të Kosovës iu ishin falë borxhet publike nga paslufta e deri më datën 31.12.2008. Ndërsa 

në këtë dokument të cilin e ka prezantuar drejtori, ky borxh është falur andaj nuk ka logjikë që dy 

institucione për të njëjtën çështje të marrin vendimin e njëjtë. Pra është dashur që ky vendi sot të 

ishte para nesh, dhe borxhet të falën vetëm nga data 01.01.2009 e tutje sepse borxhet e më hershme 

janë falur me vendim të qeverisë së Kosovës.  Po ashtu vlerësoi se duhet shikuar edhe lëndët që 

janë pas viti 2017, sepse nëse ai borxh nuk është paguar deri në vitin 2024 atëherë i bie se edhe ky 

borxh është parashkruar sepse afati i parashkrimit në ligjin e marrëdhënieve të detyrimeve afati i 

parashkrimit është 3 vite. Tek prona publike është situatë tjetër sepse kërkesat për borxhe nuk 

parashkruhen. 

Adnan Lahu, anëtar i kuvendit-tha se ky propozim-vendim duhet të përkrahet nga të gjithë pasi 

që, çështja e këtyre borxheve është edhe vërejtje e auditorit të përgjithshëm, dhe pavarësisht se 

kush është në qeverisje duhet që vërejtjet e auditor ti minimizojmë, ashtu që Komuna e Vushtrrisë 

të dal sa më mirë në raportet e auditorit të përgjithshëm. Grupi kuvendar i LDK-së e përkrah këtë 

propozim-vendim.  

Isuf Jashari, drejtor i DBF-së-paraqiti sqarime të përgjithshme lidhur me këtë propozim-vendim, 

duke u përgjigjur në çështjet e ngritura nga anëtarë e kuvendit. Ai njoftoj se shumica e këtyre 

borxheve janë nga bizneset individuale, ku disa prej të cilave biznese edhe janë shuar, ndërsa 

borxhet aty figurojnë ende. Shumë komuna, kanë ndërmarr veprime dhe i kanë falur këto borxhe 

pasi që në shumicë ato janë të parashkruara. Lidhur me pyetjen e anëtari të kuvendit z.Bekim 

Zabergja, sqaroi se kemi të bëjmë me një vendim të qeverisë së Kosovës, që bëhet fjalë për faljen 

e obligimeve nga tatimi në pronë, po ku përjashtohet taksa në firmë, për këtë çështje në atë kohë 

kishte marr edhe mendimin e zyrës ligjore në Qeverinë e Kosovës. Dhe kushti ka qenë që për 

tatimin e biznesi do të falet borxhi nëse për tri vitet e fundit firma arrin marrëveshje për kryerjen 

e obligimeve tatimore në të kundërtën borxh kthehet sërish, një gjë e tillë nuk ka vlejtur edhe për 

taksat biznesore. 

 

Në fund të debatit lidhur me këtë pike të rendit të ditës kuvendit pas votimit me 21 vota 

“për” vendosi me sa vijon: 

 

1. Me këtë vendim bëhet falja e borxhit të papaguar për taksën në aktivitete (afariste), për të gjithë 

taksapaguesit e Komunës së Vushtrrisë nga data 01.01.2000 deri më 31.12.2017. 

 

2. Me miratimin e këtij vendimi, do të shlyhen nga evidenca e borxheve të papaguara për taksën 

në aktivitete (afariste), të gjitha borxhet e taksapaguesve, përfitues nga periudha e cekur në pikën 

1 të këtij vendimi nga zyrtarët përgjegjës të Drejtorisë për Buxhet dhe Financa. 

 

3. Për zbatimin e këtij vendimi obligohen: Drejtoria për Buxhet dhe Financa dhe drejtoritë tjera 

kompetente komunale.  

 

4. Ky vendim hyn në fuqi pesëmbëdhjetë (15) ditë pas regjistrimit në Zyrën e protokollit të 

Ministrisë së Administrimit të Pushtetit Lokal, si dhe shtatë (7) ditë  pas publikimit në faqen zyrtare 

të Komunës së Vushtrrisë. 

 

 

Mbledhja përfundoi në ora 15:10 

 

 

  Bastri Duraku                                                                                  Melihate Basholli-Latifi 

                                                                                                                                                                               

_______________                                                                           _________________________           

  Procesmbajtës                                          Kryesuese  e Kuvendit 


































































































































